
Kristen Bartnes: Avfall som ressurs.  
Foredrag på medlemsmøte i Seniorlæring i Midt-Telemark på Ulefoss samfunnshus 26.10.20. 

• Etablering av sirkulærøkonomi  

• Korleis kan kommunen/ den enkelte bidra?   

Kristen Bartnes er i dag nestleiar i styret for Sirkula IKS. Han har 50 års erfaring frå 
Landbrukssamvirket, har vore aktiv i rekke organisasjonar og som politikar. Han er trønder, 
men bur i Hamardistriktet. I Bø har han syster og svoger. 

Utgangspunktet var på mange måtar forureiningskrisa i Mjøsa, Noregs største innsjø, som på 
70-talet var så forureina at vatnet ikkje kunne drikkast. Ikkje burde ein bada der heller, og 
fisken, den kjente mjøsauren, var ikkje til å eta! 

Tre kommunar på austsida av Mjøsa, Hamar, Ringsaker, Løten og Stange, vedtok da å bygge 
felles reinseanlegg. Eit reinseanlegg for omkring 95 000 innbyggarar – 43 000 husstandar og 
10 000 fritidsbustader. Dette var starten på «Mjøsaksjonen», som i prinsippet omfatta to 
partar: Landbruket, for å minske avrenninga frå jorda, og husmora/kjøkkenet, med fokus på 
avfallssortering. Tidlegare innsamling av avfall til felles avfallsplassar fungerte ikkje. 
Avrenninga frå desse vart ei stort problem. Etablering av ein stor felles avfallsplass trudde 
ein den gongen var flott, men i dag veit ein betre! Ein eigen boks for matavfall til grisefôr 
hadde dei òg i ein periode. Det høyrdest flott ut, men fungera ikkje. Likevel var det ein 
introduksjon til seinare sortering av matavfall. 

Så vart «Sirkula» etablert av dei 4 kommunane. Denne organisasjonen omfattar felles 
ordning for sortering og innsamling av hushaldningsavfall. Den har 5 gjenvinningsstasjonar 
og felles transportordning mellom desse, basert på eigenprodusert biogass. På Heggvin 
gjenvinningsstasjon er det i tillegg restavfallsdeponi. Sirkula har òg eige alunskiferdeponi. 
Avfall frå næringslivet tek «Sirkula Næring» seg av. Dertil er Sirkula medeigar i 
«Mjøsanlegget», som dekker eit større område rundt Mjøsa og Gudbrandsdalen. Her vert 
matavfall til våtgjødsel, kompost og biogass. 

Noregs fyrste kretsløpspark vart etablera av Sirkula for 6 år sidan. Det er ein avansert 
gjenvinningsstasjon med sortering, mottak til gjenbruk, avdeling for reparasjonsdesign og 
gjenbruksbutikkar! Her finst både Reodor-Felgen-typer og ulike slag «nerdar», som her får 
gratis «råstoff» som dei gjer om til attraktive produkt dei kan selje! Ein utdanna designar 
fann sitt Mekka her!  I kretsløpsparken lagar Sirkula plantejord av kortreist, torvfri, 
kompostbasert og næringsrik jord av hageavfall. Denne jorda er miljøvenleg, og langt betre 
enn plantejord laga av torv frå Litauen og andre stader! 

Strategien kan enkelt illustrerast som ein tiltaksstige med målsetting om: mindre produsert 
avfall (ein produsentutfordring!), ombruk etter eventuell reparasjon, gjenvinning av 
materialane i avfallet (eigne forretningsidear og verksemder), utnytting av energien i avfall 
som ikkje kan gjenvinnast (fjernvarmeanlegg). Ein ønskjer at minst mogeleg skal gå til 
deponi.  

Ca. 50 % av avfallet Sirkula tek imot blir kjørt til og behandla ved gjenvinningsstasjonar. Der 
vert ein møtt av positivt personale og ryddig miljø! Mykje grunna dette har sorteringa etter 
kvart vorte vesentleg betre. Langt mindre blir no «restavfall».  

«Hamar Naturskole» lagar undervisningsopplegg for grunnskolen for å få dei unge til å bli 
opptekne av dette med sortering og gjenvinning! Dei er framtida! 

https://www.sirkula.no/


Suksesskriteria har vore: Politikarane, som har sytt for godt samarbeid over 
kommunegrensene og har hatt mot til å satse.  Administrasjonen har hatt høg 
innovasjonskompetanse (nytenking!). Befolkninga har fått sett at det nyttar!  

Noko for Midt-Telemark Kommune au, og noko å lære for andre kommunar og 
avfallsselskap! 

Ein sann entusiast og god formidlar var denne trønderen!                                                                         
          Ref. Halvor L. 

Skisse over Sirkulas kretsløpspark – Noregs første i sitt slag! 


